
[image: ]Dpto. Lingua Galega e Literatura. EDUCACIÓN LITERARIA, PAU. Pregunta 4 



TODA HUMILDE BELLEZA... 
Vago xirón de brétema, 
atavío soberbio da irta xesta, 
reidora, fulgurante doíña de rocío 
(pazo do sol e lágrima da aurora); 
raiola de lunar que bica o río, 
flor mareliña que entre espiñas chora, 
ou das redes da araña un tenue fío, 
toda humilde belleza me namora. 

É un vermiño de luz o amigo caro 
do meu nume saudoso... Antes reparo 
na nudez adorable dunha estrela 
que nas rosas dos vales, que sorríen, 
que nos mantos dos pinos, que se engríen, 
que nas blondas do mar, que se rebela 

Noriega Varela, Do ermo, 1920.



Noriega Varela é o máximo expoñente da denominada “poesía antre dous séculos”, cuxos representantes amosan características da lírica decimonónica combinadas con certa renovación formal do SXX. Escribe no contexto do agrarismo, fundación da RAG en 1906 e nacemento do nacionalismo coas Irmandades da Fala no 1916. A súa poesía, denominada “lírica da montaña” amosa unha gran preocupación formal, con abundantes cultismos, como se pode aprezar neste poema (“atavío”, “soberbio”, “nume”, “caro”) e refinadas metáforas (o rocío é a doa dun colar; “o nume é un vermiño de luz”; é dicir,  a inspiración atópase nos seres vivos máis miúdos, próxima a un misticismo da paisaxe). Hai tamén hipérbatos de corte clásico (v. 7) como tamén clásico é o uso do soneto (son 21 os que configuran “D’o ermo”, sendo un deles este texto). A súa sensibilidade estética, de cara á idealización da natureza, fixándose nos elementos máis sinxelos, próximo ao franciscanismo, aprézase na descrición da xesta humanizada (“reidora”), na delicada tea de araña ou na adxectivación do título (“humillde”). 
Nas estrofas iniciais, descritivas, a voz poética válese da P3, (“bica o río”, “chora”) mentres que o eu lírico en P1 aparece no último verso do segundo cuarteto, que lle dá título ao poema. Os tercetos finais paralelísticos concentran a mensaxe autopoética: desinterese polos grandes elementos da natureza. (216 palabras)

